
TA’LIMGA KOMPETENSIYAVIY YONDASHUV PEDAGOGIK MUAMMO 

SIFATIDA 

Sh.M.Farmonova,  
Buxoro davlat universiteti Pedagogika kafedrasi dotsenti 

 

Ta’limga kompetensiyaviy yondashuv bilimlar bazasi, ko‘nikmalar majmui, shuningdek, 

funksional savodxonlik elementlarini rivojlantirish zaruratini inkor etmaydi. Bu holatda 

integratsiyalangan natija, ya’ni kompetentlikni rivojlantirish nazarda tutiladi. Zamonaviy 

tadqiqotchilar xorijiy ta’lim nazariyasi va amaliyotida kompetensiyaviy yondashuvning tarqalishida 

quyidagicha qator shart-sharoitlarni ajratadilar: 

1) kompetensiyaviy ta’limning rivojlanishiga kompyuterlashtirish ko‘maklashdi. 

Kompetensiyaviy ta’lim axborot portlashi deb nomlangan jarayonda ayniqsa dolzarblashdi. Axborot 

portlashi – an’anaviy, bilimlarni etkazishga asoslangan ta’lim tizimi inqirozining sabablaridan biridir. 

2) O‘zbekistonda kompetensiyaviy ta’limga qiziqishlarning boshqa sababi - biznes-

hamjamiyatning rivojlanishi va mehnat bozorida sodir bo‘layotgan o‘zgarishlar hisoblanadi. 

«Kompetentlik», «kompetensiya» tushunchalari biznes-ta’lim, huquqshunoslik, boshquruv sohasida 

ko‘p vaqtlardan beri foydalaniladi.  

Jumladan, jamiyatda an’anaviy maktabning bolalar salomatligiga salbiy ta’sirining 

anglanganligi, yangi mazmunni ta’limning eski shakllariga kiritib bo‘lmasligi, pedagoglarning 

qadriyatli asoslarining o‘zgarganligi, bularning barchasi zamonaviy maktabning maqsadli doirasini 

qayta ko‘rib chiqish, butun ta’lim tizimini tubdan isloh qilish zaruratini tushunish uchun kerakli 

sharoitlarni yaratdi. 

Mazkur islohotlar respublika ta’limi va iqtisodiyotini mehnatni taqsimlashning xalqaro 

tizimiga integratsiyasining istiqbollari mazmunida aks etadi. Bunda ko‘p yillardan buyon ta’limning 

barcha darajalarida kompetensiyaviy (modulli-kompetensiyaviy) yondashuvni ishlab chiqish va joriy 

etish faol ishlari olib borilmoqda. 

Ta’lim mazmunining o‘quv rejadagi fanlar bloklari (barcha fanlar uchun), fanlararo (fanlar 

to‘plami uchun) va predmetli (ma’lum bir fan uchun) tarzda guruhlanganligi bois quyidagi uch 

darajani namoyon etuvchi kompetentlikni e’tirof etib o‘tamiz:  

tayanch kompetentlik (ta’limning gumanitar, ijtimoiy-iqtisodiy mazmuniga ko‘ra);  

fanlararo kompetentlik (umumkasbiy tayyorgarlikning o‘quv fanlari va ta’lim bloklarining 

ma’lum doirligiga ko‘ra);  

bitta predmet(fan) bo‘yicha kompetentligi (maxsus o‘quv fani doirasida aniq va ma’lum 

imkoniyatga egaligiga ko‘ra) .  

2000-yildan boshlab kompetensiyaviy yondashuv O‘zbekistonning ta’lim sohasidagi strategik 

hujjatlarida umumiy va kasbiy ta’lim mazmunini yangilashning ahamiyatli konseptual asoslaridan 

biri sifatida e’tirof etilmoqda. Bunda kompetensiyaviy yondashuvni amalga oshirishning asosiy 

maqsadlari – ta’lim samaradorligi va sifatini ta’minlash ekanligi belgilangan. SHu tariqa, 

kompetensiyaviy yondashuv – ta’lim tizimining ijtimoiy buyurtmaga javoblaridan biridir. 

Kompetensiyalar ustida ishlash – butun dunyo ta’lim tizimlarining ta’limiy natijalari va hayotning 

zamonaviy talablari o‘rtasidagi uzilishlarni bartaraf etishga urinayotgan yo‘nalishdir. 

Taniqli olim I.A. Zimnyaya kompetensiyaviy yondashuv muammosi bo‘yicha tadqiqotlarni 

umumlashtirib, uning rivojlanishining uch bosqichlarini quyidagicha ajratgan: birinchi bosqich 

(1960-1970 yillar) ilmiy apparatga «kompetensiya» toifasini kiritish bilan tavsiflanadi; ikkinchi 

bosqich (1970-1990 yillar) ona tilini o‘qitish nazariyasi va amaliyoti, boshqaruv sohasida 

«kompetentlik» / «kompetensiya» toifalaridan foydalanish bilan tavsiflanadi; uchinchi bosqich 

(1990-2001 yillar) ta’limda «kompetentlik» / «kompetensiya» toifalaridan faol foydalanish bilan 

tavsiflanadi [109]. 

1990-yillardan O‘zbekistonda kompetensiyaviy yondashuvning talab etilganligi, undan 

foydalanish ta’lim tizimidagi kamchiliklarni hamda uning jamiyat ehtiyojlariga mos emasligini 

bartaraf etishning istiqbolli yo‘li sifatida, ta’limning amaliyot bilan va jamiyatning haqiqiy ehtiyojlari 

bilan aloqadorligini kuchaytirish sifatida qaralgan (S.YA.Batishev, E.F.Zeer, A.M.Novikov, 

I.D.Frumin va boshqalar). 

1980-1990-yillarning kasbiy ta’lim nazariyasi sohasidagi tadqiqotlar tahlillari mazkur 

davrlardagi yuzaga kelgan kasbiy kompetentlikning mohiyati va rolini aniqlash mazmunidagi 

kompetensiyaviy yondashuvni amalga oshirishning uch yo‘nalishlarini ajratish imkonini beradi. 

Birinchi yo‘nalish – texnologik bo‘lib, uning doirasida mutaxassisning kasbiy kompetentligini 

rivojlantirish, avvalo uning kasbiy bilim, ko‘nikma va malakalarini, shuningdek, kasb yo‘nalishiga 

mos va texnologik kompetentlik tarkibiga kiruvchi funksional kompetensiyalarni rivojlantirish 

sifatida qaralgan. Ikkinchi yo‘nalish – shaxsiy yo‘nalgan bo‘lib, unga ko‘ra o‘rta malakadagi bo‘lajak 

mutaxassisni umumta’lim, avvalo gumanitar tayyorlash, shuningdek, uning asosiy, avvalo mustaqil 

ta’lim, axborotli, kommunikativ kompetensiyalari birinchi o‘ringa chiqadi. Mazkur yondashuv 

qarama-qarshi jihatni ifodalaydi, chunki mazkur holatda kasbiy tayyorgarlikning o‘z mohiyati 

yo‘qoladi va oliy ta’lim ta’lim umumiy ta’limning alohida yo‘nalishiga (bitiruvchini bozor 

iqtisodiyoti sharoitidagi faoliyatga yo‘naltiradigan “bozor iqtisodiyoti” ixtisosligiga, ammo qaysi 

faoliyat ekanligi noma’lum) aylanadi. 

O.E.Lebedev ta’riflaganidek, ta’limda kompetensiyaviy yondashuv - bu «ta’lim mazmunini 

aniqlash, ta’lim mazmunini tanlash, ta’lim jarayonini tashkil etish va ta’lim natijalarini baholash 

umumiy prinsiplarining majmuidir». Kompetensiyaviy yondashuvning etakchi g‘oyasi – “natijadan” 

shakllantiriladigan ta’lim mazmunini tushunishdir. 

Kompetensiyaviy yondashuv ta’lim muassasasining (kengroq – ta’lim tizimining) uning 

buyurtmachilari, iste’molchilari bilan, avvalo keng tushuniladigan ish beruvchi bilan ijtimoiy o‘zaro 

aloqasi yuzaga kelganida talab etiladi. 

Kompetensiyaviy yondashuvni ko‘pincha u yoki bu mehnat, ko‘pincha oddiy harakatlarni 

o‘rgatish va bajarish bilan bog‘liq bo‘lgan amaliy-yo‘naltirilgan mehnat tayyorgarligi bilan 

adashtiradilar. Kompetensiyaviy yondashuv kengroq bo‘lib, masalan uni amalga oshirish chuqur 

bilim egallashsiz mumkin emas, mazkur yondashuvning muhim belgisi ta’lim oluvchining 

keyinchalik mustaqil ta’lim olishi hisoblanadi. 

Zamonaviy ta’lim nazariyasi va amaliyotida kompetensiyaviy yondashuvni rivojlantirish 

uchun quyidagi xususiyatlar xosdir: 

asosiy kompetensiyalar shakllanishiga yo‘nalganlik fanda va ta’lim amaliyotida istiqbolli 

yo‘nalish hisoblanadi; 

kompetensiyalar rivojlanishi to‘g‘risidagi g‘oya kasbiy ta’lim tizimida jadal rivojlanmoqda; 

kompetensiyaviy yondashuv ta’lim mazmunini qurishda «bilimlar»dan «faoliyat usullari»ga 

o‘tishni nazarda tutadi, bu, avvalo davlat ta’lim standartlarida o‘z ifodasini topmoqda; 

kompetensiyaviy yondashuvni amalga oshirish mazkur yondashuv doirasida ishlay oladigan 

kadrlarni tayyorlashga ahamiyatli resurslar ajratilishini talab etadi. 

Hozirgi vaqtga qadar ta’limda kompetensiyaviy yondashuv murakkab va ziddiyatli, etarlicha 

tadqiq etilmagan va nazariy ishlab chiqilmagan mavzu bo‘lib qolmoqda. Kompetensiyaviy 

yondashuv asosiy tushunchalarining umumqabul qilingan ta’riflari mavjud emasligi ham bu bilan 

bog‘liq bo‘lib, bizni ishchi ta’riflardan foydalanishga majbur etadi. Bundan tashqari jahon va milliy 

ta’lim amaliyotida kompetensiyaviy (modulli-kompetensiyaviy) yondashuvning rivojlanishi 

muammoni nazariy anglashdan ko‘ra oldinda bormoqda. 

Asosan standart kasbiy vazifalarni (ko‘pincha nostandart vaziyatlarda) amalga oshirishga 

xizmat qiluvchi mutaxassislarni an’anaviy funksional tayyorlashga yo‘naltirilgan kasbiy ta’limda esa 

kompetensiyaviy yondashuv bugun modulli-kompetensiyaviy shaklda xizmat qilmoqda. Modulli-

kompetensiyaviy yondashuv kasbiy ta’lim tizimiga nisbatan kompetensiyaviy yondashuvni 

chuqurroq texnologik ishlab chiqishning natijasi hisoblanishini ta’kidlash mumkin.  

Samarali kasb ta’limi jarayonida (kompetensiyaviy yo‘naltirilgan) ta’limning kognitiv 

natijalari - bilim, ko‘nikma va malakalar –umumiylikda mutaxassisning kasbiy kompetentligini 

tashkil etuvchi, integral natijalarga (kognitiv-shaxsiy) – turli kasbiy kompetensiyalarga aylanadi. 

Umumiy ta’lim mazmunini modernizatsiyalash strategiyasi mualliflari, xorijiy tajribalarga 

asoslanib, quyidagi universal kompetentliklarni ajratadilar, ularni rivojlantirish pedagogik nuqtai 

nazardan, kasbiy kompetentlikni rivojlantirishga olib kelishi kerak: 

turli axborot, jumladan, maktabdan tashqari manbalaridan bilimlarni egallash usullarini 

o‘zlashtirishga asoslangan mustaqil bilishga oid faoliyat sohasidagi kompetentlik; 

fuqarolik-ijtimoiy faoliyat sohasidagi kompetentlik (fuqaro, saylovchi, iste’molchi rollarini 

bajarish); 

ijtimoiy-mehnat faoliyati sohasidagi kompetentlik (jumladan, mehnat bozoridagi vaziyatni 

tahlil qilish, shaxsiy kasbiy imkoniyatlarini baholash, mehnat o‘zaro munosabatlari me’yorlari va 

axloqini tushunish, o‘z-o‘zini tashkil etish malakalari); 

maishiy sohadagi kompetentlik (jumladan, shaxsiy salomatligi, oilaviy xo‘jalik va boshqalar); 

madaniy-xordiq faoliyati sohasidagi kompetentlik (jumladan, shaxsni madaniy va ma’naviy 

boyituvchi bo‘sh vaqtdan foydalanish yo‘llari va usullarini tanlash). 

Kompetensiyaviy yondashuv nuqtai nazaridan «tarbiyaviy ta’lim», o‘quv masalalarida 

uchraydigan, shaxsiy va hayotiy ahamiyatli mazmunga ega bo‘lgan qiyinchiliklarni tizimli engish 

orqali o‘quvchining mobilligini (irodasini) rivojlantirish sifatida tushuniladi. 

Ta’limning an’anaviy “bilim, ko‘nikma, malakalar” natijalaridan farqli ravishda 

kompetentlik: birinchidan, integratsiyalangan hisoblanadi; ikkinchidan, faqat sun’iy yaratiladigan 

test vaziyatida (nazorat ishi, imtihon, kurs ishining himoyasi va h.k.) emas, balki vaziyatli va haqiqiy 

zarurat vaziyatlarida ifodalanadi; uchinchidan, vaqtning asosiy qismida ma’lum mazmunga kirib va 

ma’lum vaziyatda mos elementlardan “jamlanib”, imkoniyat sifatida mavjud bo‘ladi. 

Funksional savodxonlik elementidan farqli ravishda kompetentlik vazifalarning qator 

guruhlarini echish imkonini beradi; malakadan farqli ravishda – anglangan bo‘ladi; ko‘nikmadan 

farqli ravishda – ko‘chiriladi (ta’sir etish predmetlarining butun guruhi bilan bog‘liq), avtomatizm va 

malakaga aylantirish yo‘li bo‘yicha emas, balki boshqa kompetentliklar bilan integratsiyalash yo‘li 

bo‘yicha takomillashadi: faoliyatning umumiy asosini anglash orqali kompetentlikning o‘zi 

rivojlantiriladi, xatti-harakat usuli esa ichki resurslar bazasiga kiritiladi; bilimdan farqli ravishda, 

faoliyat ko‘rinishida (haqiqiy yoki aqliy) mavjud bo‘ladi. 

Kompetentlikni egallash ta’lim oluvchining faoliyat tajribasiga asoslanadi. Ta’lim nazariyasi 

yutuqlariga asoslangan mazkur nuqtayi nazarni (J.Piaje, L.S.Vigotskiy, P.Bryuner, P.Y.Galperin, 

N.F.Talizina va boshqalar), ko‘pgina xorijiy va mahalliy olimlar qayd etadilar.  

Ishlashga o‘rganish uchun ishlash kerak. Muloqotga o‘rganish uchun muloqot qilish kerak. 

Ingliz tilida so‘zlashmasdan, ingliz tilini o‘rganib bo‘lmaydi. Kasbiy kompetentliklarni egallash, 

shuningdek, ta’lim oluvchilarning faolliklariga ham bog‘liq. Mazkur qoidadan kelib chiqib, kasbiy 

ta’lim tizimida ta’lim oluvchilarning universal (asosiy) va kasbiy kompetentlikni egallashlari 

bo‘yicha vazifalarni echishning muhim yo‘llaridan biri faol o‘qitish metodlarini izlash va o‘quv 

jarayoniga joriy etish hisoblanadi. Kompetensiyalarni rivojlantirish asosi ta’lim oluvchilarning 

tajribalari, ya’ni darslarda loyihaviy faoliyat, rolli o‘yinlar, psixologik treninglar. Bunda tajriba 

o‘quvchining sub’ektiv holatining asosiga (va mos ravishda asosiy kompetentlikka) o‘z-o‘zidan 

emas, balki uni anglash jarayonidagina aylanadi. 

Demak, «kompetensiyaviy» shakl va metodlar qatoriga nafaqat «faoliyatli» (masalan, rolli va 

ishbilarmonlik o‘yinlari, loyihalar metodi, o‘quv amaliyoti, malakaviy ishlarni bajarish), o‘qitishning 

«faol» metodlariga kiritilishi mumkin bo‘lgan «verbal» hisoblanganlari ham kiritilishi mumkin 

(o‘quvchilarning avvalgi yoki endigina shakllantirilgan tajribalariga murojaat etish, yangi 

tushunchalarni ochiq muhokama qilish, ular davomida o‘quvchining sub’ektiv vaziyati va vositali 

holda – ularning avvalgi tajribalari amalga oshiriladi, muammoli vaziyatlarni ochiq muhokama qilish, 

munozara, sub’ektli vaziyatlar to‘qnashuvi). 

O‘qituvchining roli tubdan o‘zgaradi. Agar avval o‘qitishning dars shakli bo‘yicha o‘qituvchi 

oldinda borgan va o‘z ortidan ta’lim oluvchini ergashtirgan bo‘lsa (yangi materialni tushuntirish – 

mustahkamlash – amaliyotda qo‘llash – nazorat qilish), o‘quv jarayonini tashkil etishning yangi 

shakllarida o‘qituvchi ta’lim oluvchiga yo‘lni ko‘rsatadi (kirish, sharhli ma’ruzalar) va uni oldinga 

o‘tkazib yuboradi. So‘ngra ta’lim oluvchi mustaqil ravishda navbatdagi o‘quv materialini o‘rganishi, 

mashg‘ulotga kelib esa, zarur konsultatsiyalarni olishi, egallangan bilimlarni amaliy qo‘llash 

imkoniyatlarini muhokama qilishi, “ijro etishi”, boshqa ta’lim oluvchilar bilan ishlab chiqishi lozim.  

